
Sidang Jemaah yang dirahmati Allah,

Bertakwalah kepada Allah S.W.T dengan melaksanakan segala perintah-Nya
dan meninggalkan segala larangan-Nya. Sesungguhnya mereka yang

bertagwa akan memperolehi kejayaan.

Sila dengar dengan teliti khutbah yang disampaikan. Janganlah berkata-kata
atau melakukan sesuatu yang melekakan kita dari mendengarnya. Dalam
hadis daripada Abu Hurairah RA, Rasulullah SAW bersabda:

Maksudnya: “Sesiapa yang berwudhuk dengan baik kemudian dia pergi solat
jumaat, lalu dia mendengar dengan teliti dan diam, maka diampunkan
dosanya dari jumaat itu ke jumaat seterusnya, serta ditambah tiga hari lagi.
Sesiapa yang menyapu (bermain-main) batu kerikil (ketika khutbah), maka

dia berbuat perkara sia-sia” (Riwayat Abu Dawud)

Imam an-Nawawi mengqgiyaskan bermain batu kerikil ini dengan perkara-
perkara lain yang melekakan. Pada zaman kini, melayan telefon bimbit ketika

khutbah dan seumpamanya adalah termasuk dalam perkara tersebut.

Sidang Jemaah yang dirahmati Allah,
Khutbah pada hari ini bertajuk “Hidup Saling Menghormati”.

Allah S.W.T menjadikan manusia dalam keadaan saling memerlukan dan
saling melengkapi. Untuk itu, kita dianjurkan untuk saling menghormati
sesama kita. Kita dilarang menghina walau dengan gelaran nama yang buruk,
apatah lagi menyakiti orang lain. Firman Allah di dalam surah Al-Hujurat ayat
11:

Maksudnya: Wahai orang-orang yang beriman! Janganlah sesuatu puak (dari
kaum lelaki) mencemuh dan merendah-rendahkan puak lelaki yang lain,
(kerana) harus puak yang dicemuhkan itu lebih baik daripada mereka; dan
janganlah pula sesuatu puak dari kaum perempuan mencemuh dan
merendah-rendahkan puak perempuan yang lain, (kerana) harus puak yang
dicemuhkan itu lebih baik daripada mereka; dan janganlah setengah kamu
menyatakan keaiban setengahnya yang lain; dan janganlah pula kamu
panggil-memanggil antara satu dengan yang lain dengan gelaran yang buruk.
(Larangan-larangan yang tersebut menyebabkan orang yang melakukannya
menjadi fasik, maka) amatlah buruknya sebutan nama fasik (kepada
seseorang) sesudah ia beriman. Dan (ingatlah), sesiapa yang tidak bertaubat

(daripada perbuatan fasiknya) maka merekalah orang-orang yang zalim.

Sidang Jemaah yang dirahmati Allah,

Sedarkah kita bahawa, nyawa, harta dan maruah seorang muslim adalah
perkara yang amat dijaga Islam, hinggakan kita diharamkan mencerobohnya
seumpama haramnya berperang pada Hari Raya Korban, pada bulan Zulhijjah
di Tanah Haram Mekah. Daripada Abi Bakrah bin al-Harith, Rasulullah S. AW

bersabda:

Maksudnya: “Sesungguhnya nyawa, harta dan maruah kamu adalah haram
(dicerobohi) seperti haramnya hari ini (Hari Raya Korban), di negeri ini

(Tanah Haram Mekah), pada bulan ini (bulan Zulhijjah)”

(Riwayat al-Bukhari)

Dalam hadis lain yang diriwayatkan daripada Abdullah bin Abbas radiallahu
anhuma, Rasulullah SAW bersabda:

Maksudnya: “Bukanlah daripada (tingkahlaku) kami, orang yang tidak
mengasihi kanak-kanak, tidak memuliakan orang tua, tidak menyuruh makruf

dan tidak mencegah munkar .”

(Riwayat al-Tirmizi)

Berdasarkan hadis ini, difahami bahawa menghormati orang lain, khasnya
warga tua merupakan akhlak Islam, hinggakan Rasulullah S.A.W menafikan

mereka yang tidak bersikap demikian daripada perangai orang Islam.



Sidang Jemaah yang dirahmati Allah,

Dewasa ini, masyarakat dicemari oleh budaya caci-maki dan sumpah
seranah, khususnya di media sosial. Perasaan hormat antara satu sama lain
seakannya sudah hilang. Perkara yang mengaibkan seseorang turut disebar
dan dikongsi tanpa rasa berdosa. Dari segi kehidupan pula, ada kalangan
masyarakat yang berbuat sesuka hati tanpa menghirau kesentosaan jiran

tetangga dan masyarakat. Apabila ditegur, ia mencetuskan perbalahan.

Padahal, Islam memiliki batas sempadan dalam setiap tindakan. Islam bukan
sekadar mengatur hubungan akrab dengan Allah S.W.T, bahkan ia turut

menyusun hubungan baik sesama manusia.

Awas, janganlah kita menjadi kalangan mereka yang muflis di akhirat kelak.
Sabda Rasulullah S.A.W (yang bermaksud):

“Sesungguhnya orang yang benar-benar muflis di kalangan umatku ialah
orang yang datang pada hari Kiamat membawa (pahala) solat, puasa dan
zakat, sedangkan dia datang dalam keadaan dia telah memaki yang ini,
membuat tuduhan fitnah kepada yang ini, memakan harta yang ini (secara
salah), menumpahkan darah yang ini dan memukul yang ini. Lantas diberikan
kepada yang ini, sebahagian pahala kebaikannya. Dan kepada yang ini pula,
sebahagian pahala kebaikannya yang lain. Sekiranya telah habis pahala
kebaikannya, sebelum terlunas segala kesalahan yang dilakukannya (kepada
orang lain), maka diambil dosa kesalahan mereka (yang disakitinya itu) lalu
dihumbankan ke atas dirinya. Kemudian dia dicampak ke dalam neraka”.

(Riwayat Muslim)



Muflis di dunia, masih berpeluang bangkit semula. Muflis di akhirat, nerakalah
padahnya. Justeru, marilah kita saling menghormati sesama kita. Jika kita
hormat orang lain, insya Allah, orang lain akan menghormati kita pula.

Mudah-mudahan kehidupan akan lebih harmoni dan sejahtera.

Mari kita memperbanyakkan ucapan selawat dan salam kepada Rasulullah

SAW sebagaimana firman Allah dalam surah al-Ahzab ayat 56:

